Senario achos Maisie – rhan 1
Y pryder a damcaniaethu

Mae gwirfoddolwr yn dod atoch i drafod pryder diogelu sydd ganddo:
“Rwy’n gwirfoddoli mewn prosiect gofalwyr ifanc, ac mae gen i bryder diogelu am Maisie Burns, sef merch 10 mlwydd oed sydd wedi dechrau dod i’r prosiect yn ddiweddar. 
“Mae gan ei mam sglerosis ymledol ac mae’n gaeth i gadair olwyn. 
“Rwy’n credu bod Maisie yn cael ei hesgeuluso a’i cham-drin yn emosiynol.”



Senario achos Maisie – rhan 2
Casglu gwybodaeth
Rydych chi wedi gofyn i’r gwirfoddolwr am fwy o wybodaeth, ac mae’n esbonio:
“Mae Maisie yn ymddangos yn blentyn pryderus, anhapus.
“Daeth yr atgyfeiriad i’r prosiect gofalwyr ifanc gan yr ysgol chwe wythnos yn ôl. Atgyfeiriodd yr ysgol Maisie oherwydd ei bod hi wedi’i hynysu ac nid yw’n cael mynd â neb adref nac ymweld â ffrindiau. Disgrifiodd y pennaeth fam Maisie fel rhywun gormesol a rheolaethol sy’n disgwyl i Maisie dendio iddi’n barhaus pan nad yw yn yr ysgol.
“Mae staff yn y prosiect wedi sylwi ei bod hi’n pryderu drwy’r amser ynglŷn â beth fydd ei mam yn meddwl a’i bod hi’n gofyn yn gyson faint o’r gloch fydd y bws mini’n dod i fynd â hi adref, gan ddweud y bydd hi mewn trafferth os na fydd hi nôl pan fydd ei mam yn ei disgwyl. 
“Yr wythnos ddiwethaf, fe gollodd hi ychydig bach o baent ar ei ffrog ac roedd hi yn ei dagrau ac, yn fy marn i, yn rhy ofidus. Roedd hi’n crynu mewn ofn gan ddweud y bydd ei mam yn ddig, yn eich chadw yn ei hystafell a’i hatal rhag dod i’r ganolfan.
“Cododd y pryder mwyaf diweddar ddeuddydd yn ôl. Roedd Maisie i fod i fynd i wersyll ddydd y penwythnos diwethaf. Pan es i i’w chasglu, fe ddaeth hi i’r drws a dweud na allai ddod oherwydd doedd hi ddim wedi gorffen y golch. Fe ddywedodd wrthyf fod llwyth ychwanegol oherwydd bod ei mam wedi gwlychu’r gwely. Roedd ei mam wedi dweud na allai fynd oni bai bod y golch wedi’i wneud. 
“Fe geisiais i siarad â Ms Burns i weld a fyddai’n bosibl cyd-drafod er mwyn i Maisie ddod, ond mynnodd Ms Burns mai’r cytundeb oedd y byddai Maisie yn gorffen y golch cyn y gallai fynd. Dywedodd nad oedd yn gweld pam roedd angen i Maisie fynd i’r prosiect o gwbl. Fe ddywedais i wrth Ms Burns fy mod i’n pryderu am Maisie ac yn credu y gallai atgyfeiriad i’r gwasanaethau cymdeithasol helpu a sicrhau bod anghenion Ms Burns a Maisie yn cael eu bodloni. Bryd hynny, fe aeth Ms Burns yn ymosodol iawn a gofynnodd i mi adael, gan ddweud na fyddai’n caniatáu atgyfeiriad i’r gwasanaethau cymdeithasol ar unrhyw gyfrif.”



Senario achos Maisie – rhan 3
Dadansoddi a gwneud synnwyr o’r wybodaeth
Yn dilyn y drafodaeth gyda’r gwirfoddolwr sy’n pryderu, mae’r ddau ohonoch yn cytuno ar y canlynol:
Mae’n ymddangos bod y gofynion ar Maisie o ran cynorthwyo ei mam yn effeithio ar ei hiechyd a’i datblygiad ei hun. 
Mae Maisie yn mynd yn gynyddol ynysig, pryderus ac ofnus. 
Nid yw’n gallu ymgysylltu â ffrindiau y tu allan i’r ysgol ac mae’n ymddangos bod ei phresenoldeb yn y prosiect gofalwyr ifanc yn dibynnu ar ddymuniadau ei mam. 
Nid yw’r gofynion corfforol arni o ran gofalu am ei mam yn cyfateb i anghenion merch 10 mlwydd oed.
A oes unrhyw agweddau neu bryderon eraill y mae angen eu harchwilio ymhellach, o bosibl?




Senario achos Maisie – rhan 4
Gwneud penderfyniad
Rydych yn trafod y sefyllfa gyda’ch Unigolyn Diogelu Dynodedig (DSP) arweiniol ac yn gwneud y cofnod hwn:
“Fe wnaethom drafod yr achos hwn gyda’n hunigolyn diogelu dynodedig ar gyfer y prosiect gofalwyr ifanc a chytuno bod digon o wybodaeth i wneud MARF (dyletswydd i adrodd) mewn perthynas ag amheuaeth o gamdriniaeth emosiynol ac esgeulustod. 
“O ystyried ymateb Ms Burns yn ystod yr ymweliad diwethaf, rydym yn cytuno na fyddwn yn ceisio cydsyniad ar gyfer hyn oherwydd, yn ein barn broffesiynol, fe allai hynny roi Maisie mewn mwy o berygl posibl o niwed.”





Senario achos Maisie – rhan 5
Camau gweithredu 
5P:  Pam  □  Pa beth  □   Pwy  □   Pryd  □   Pa le
Pam: 
Rydym yn pryderu am y disgwyliadau a osodir ar Maisie gan ei mam a’r effaith y mae’r rhain yn ei chael ar ei hanghenion datblygiadol. Rydym yn credu bod tystiolaeth ei bod hi’n cael ei cham-drin yn emosiynol.

Pa beth: 
Rydym wedi trafod y sefyllfa gydag unigolyn diogelu dynodedig y prosiect gofalwyr ifanc ac wedi gwneud atgyfeiriad dros y ffôn i’r gwasanaethau cymdeithasol a’i ddilyn gydag atgyfeiriad ysgrifenedig o fewn 24 awr.

Pwy: 
Siaradom â’r gweithiwr cymdeithasol ar ddyletswydd yn y gwasanaethau cymdeithasol.

Pryd: 
Rydym yn aros saith diwrnod gwaith am gydnabyddiaeth o’r penderfyniad ar yr adroddiad (atgyfeiriad). Os na fyddaf yn ei chael, byddaf yn cysylltu eto.
Yn y cyfamser, rydym yn cadw llygad barcud ar Maisie ac yn cynnig cymaint o gymorth ag y gallwn.

Pa le: 
Bydd Ms B a Maisie yn cael eu gweld yn eu cartref, a bydd Maisie hefyd yn cael ei gweld yng ngweithgareddau’r prosiect gofalwyr ifanc.



Senario achos Maisie – rhan 6
Gwerthuso ac adolygu
Mae’r gwirfoddolwr yn rhoi diweddariad i chi ar beth sydd wedi digwydd ers gwneud yr adroddiad (atgyfeiriad):
“Oherwydd fy mod i wedi codi’r pryder ac yn gweithio’n uniongyrchol gyda Maisie a’i mam, fe es i i gyfarfod strategaeth. Oherwydd fy mod i wedi siarad â Maisie yn uniongyrchol am fy mhryderon, roeddwn i yn y sefyllfa orau i roi cipolwg ar brofiad bywyd dyddiol Maisie a beth fu’r effaith arni.
“Cytunodd y cyfarfod strategaeth i gynnal ymholiadau Adran 47 i bennu a oes gan Maisie anghenion gofal a chymorth neu a yw mewn perygl niwed arwyddocaol. 
“Byddan nhw’n cysylltu â mi a’m Hunigolyn Diogelu Dynodedig os bydd arnyn nhw angen unrhyw wybodaeth bellach a/neu eisiau i ni gymryd rhan mewn cynhadledd amddiffyn plant.
“Yn y cyfamser, rydyn ni’n cynnig cymaint o gymorth â phosibl i Maisie a’i mam ac yn monitro am unrhyw bryderon ychwanegol neu bryderon sy’n dwysáu.”



Senario achos Mrs Adams – rhan 1
Y pryder a damcaniaethu
Mae gennych berthynas broffesiynol dda â chanolfan ddydd adsefydlu leol a gynhelir gan y gwasanaeth iechyd. 
Mae’r rheolwr wedi eich ffonio i drafod pryder diogelu sydd ganddo, gan ddweud yn unig:
“Rwy’n credu bod un o’n defnyddwyr gwasanaeth, sef Mrs Adams, sy’n 62 oed, yn cael ei cham-drin yn emosiynol gan ei gŵr. Ond mae hi’n dioddef o ddysarthria (trafferth siarad yn sgil colli rheolaeth ar gyhyrau’r wyneb), felly dydw i ddim yn siŵr beth i’w wneud nesaf.”


Senario achos Mrs Adams – rhan 2
Casglu gwybodaeth
Rydych wedi gofyn i’r rheolwr am fwy o wybodaeth ac mae’n esbonio:
Mae Mrs Adams yn isel ei hysbryd, wedi mynd i’w chragen ac yn crïo’n aml.
Yn ogystal â dysarthria (trafferth siarad yn sgil colli rheolaeth ar gyhyrau’r wyneb), mae ei symudiad corfforol wedi’i gyfyngu’n ddifrifol, mae hi wedi colli rheolaeth ar y bledren ac mae ei chof yn wael. 
Dechreuodd fy mhryder yn ddiweddar.
Mae Mrs Adams wedi bod yn dod i’r ganolfan ddydd bob wythnos ar gyfer therapi lleferydd ac iaith, therapi galwedigaethol a ffisiotherapi am dri mis, ond nid yw wedi bod am y pythefnos diwethaf. Pan gysylltais i â’r teulu Adams dros y ffôn, i weld pam nad oedd Mrs Adams yn dod, fe ddywedodd ei gŵr wrthyf nad oedd hi eisiau dod mwyach oherwydd bod ei chyflwr yn ‘codi cywilydd’ arni. 
Fe geisiais i ymweld er mwyn siarad â Mrs Adams, ond fe wrthododd Mr Adams fy ngadael i mewn i’r tŷ i weld ei wraig ac fe aeth yn eiriol ymosodol. Rydw i wedi cael gwybod ei fod hefyd wedi atal y gofalwyr sy’n codi ac ymolchi Mrs Adams. Mae hyn yn golygu nad oes neb yn mynd i mewn i’r tŷ nac yn gweld Mrs Adams.
Mae defnyddwyr eraill y ganolfan wedi gwneud sylwadau ar ei habsenoldeb bellach ac wedi dweud ei bod hi wedi crybwyll bod ei gŵr yn ‘fwli’. Pan ofynnais i iddynt esbonio, fe ddywedon nhw wrthyf ei bod hi wedi dweud nad oedd hi ‘byth wedi cael gweithio na gwneud ffrindiau’. Roedd hi hefyd wedi dweud wrth un ohonynt, ei ffrind agosaf yn y ganolfan, ei fod yn gallu bod yn gamdriniol ar lafar ac yn gorfforol, ond ei bod hi bellach yn gwbl ddibynnol arno am ei hanghenion gofal sylfaenol. Fe soniodd hefyd nad yw e eisiau iddi fynd i’r ganolfan ddydd ‘oherwydd y gost’. 
Ar ôl clywed hyn i gyd, rwy’n pryderu bod Mr Adams yn atal ei wraig rhag derbyn gwasanaethau gofal a chymorth yn erbyn ei dymuniadau, ac y gallai fod yn ei cham-drin neu’n esgeuluso ei hanghenion hyd yn oed. 
Mae’n drueni mawr, hefyd, oherwydd bu’n gwneud cynnydd gwirioneddol o ran cyfathrebu a symud yn gorfforol.



Senario achos Mrs Adams – rhan 3
Dadansoddi a gwneud synnwyr o’r wybodaeth
Ar ôl trafod gyda’r rheolwr sy’n pryderu, mae’r ddau ohonoch yn cytuno bod y prif bryderon fel a ganlyn:
· bod Mrs Adams yn mynd yn gynyddol ynysig. 
· nad yw ei hanghenion gofal a chymorth yn cael eu bodloni, er enghraifft: 
· gofal sylfaenol, 
· derbyn y therapi lleferydd ac iaith a’r therapi galwedigaethol a ddarperir gan y ganolfan ddydd a 
· bod ei chyflwr corfforol yn debygol o ddirywio o ganlyniad. 
· bod Mr Adams yn atal y rheolwr rhag gweld Mrs Adams, a hynny oherwydd ein bod yn amau y gallai hi fod yn dioddef cam-drin domestig.




Senario achos Mrs Adams – rhan 4
Gwneud penderfyniad
Rydych yn trafod y sefyllfa gyda’ch Unigolyn Diogelu Dynodedig arweiniol ac yn gwneud y cofnod hwn:
“Yn dilyn ein trafodaeth, fe drafododd y rheolwr a minnau’r sefyllfa gydag arweinydd diogelu’r ganolfan. 
“Roeddem i gyd yn cytuno bod digon o wybodaeth i wneud dyletswydd i adrodd fel ‘partner perthnasol’, o gamdriniaeth emosiynol bosibl.
“Fe wnaethom hefyd gytuno y byddai hyn yn cael ei wneud heb geisio cydsyniad Mrs na Mr Adams oherwydd, yn ein barn broffesiynol, fe allai hynny roi Mrs Adams mewn mwy o berygl posibl o niwed.”





Senario achos Mrs Adams – rhan 5
Camau gweithredu 
5P:  Pam  □  Pa beth  □   Pwy  □   Pryd  □   Pa le
Pam: 
Rydym yn pryderu am ofal Mrs Adams a’r risg bosibl i’w diogelwch, ei hiechyd a’i lles oherwydd ei bod gartref gyda’i gŵr nad yw’n caniatáu iddi weld neb ac mae’n ymddangos bod ganddo hanes o drais tuag ati.

Pa beth: 
Mae’r rheolwr wedi trafod a gwneud atgyfeiriad dros y ffôn i’r gwasanaethau cymdeithasol a’i ddilyn gydag atgyfeiriad ysgrifenedig.

Pwy: 
Siaradodd y rheolwr â’r gweithiwr cymdeithasol ar ddyletswydd sy’n cysylltu â’r heddlu oherwydd y posibilrwydd y gallai trosedd fod wedi’i chyflawni.

Pryd: 
Mae’r rheolwr yn aros saith diwrnod gwaith am gydnabyddiaeth. Os na fydd yn ei chael, bydd yn cysylltu eto.

Pa le: 
Bydd Mrs Adams yn cael ei gweld yn ei chartref.

Senario achos Mrs Adams – rhan 6
Gwerthuso ac adolygu
Mae’r rheolwr yn ffonio i roi diweddariad i chi ar beth sydd wedi digwydd ers gwneud yr adroddiad (atgyfeiriad):
“Mae’r adran gwasanaethau cymdeithasol wedi cytuno i gynnal ymholiadau Adran 126 gyda’r heddlu a byddant yn rhoi gwybod i mi ac Unigolyn Diogelu Dynodedig y ganolfan os bydd arnynt angen unrhyw wybodaeth ychwanegol, os bydd angen i ni fynychu cynhadledd amddiffyn oedolion, a/neu gynnig mewnbwn ynglŷn â sut rydym yn credu y gellir bodloni anghenion Mrs Adams orau yn rhan o gynllun gofal, cymorth ac amddiffyn.”



